
SUĠĠERIMENTI 

Il-Kumitat għall-Kummerċ Internazzjoni jistieden lill-Kumitat għall-Affarijiet Barranin u lill-

Kumitat għall-Ambjent, is-Saħħa Pubblika u s-Sikurezza tal-Ikel, bħala l-kumitati 

responsabbli, biex jinkorporaw is-suġġerimenti li ġejjin fil-mozzjoni għal riżoluzzjoni 

tagħhom: 

1. Jinnota li tliet Stati Membri tal-UE (id-Danimarka, il-Finlandja u l-Iżvezja) u pajjiż u 

territorju extra-Ewropew wieħed (Greenland) huma membri tal-Kunsill tal-Artiku 

magħmul minn tmien membri, u seba' Stati Membri oħra (Franza, il-Ġermanja, l-Italja, in-

Netherlands, il-Polonja, Spanja u r-Renju Unit) huma osservaturi, u li l-UE tixtieq 

issaħħaħ l-istatus tagħha fil-Kunsill tal-Artiku; 

2. Jieħu nota tal-fatt li l-Artiku ilu żmien twil żona ta' kooperazzjoni internazzjonali 

kostruttiva u li din għandha tibqa' żona ta' tensjoni baxxa; huwa konxju li l-interess fl-

Artiku qed jiżdied minħabba l-iskarsezza tar-riżorsi u t-tibdil fl-ambjent; 

3. Jirrikonoxxi li t-tibdil fil-klima qed joħloq opportunitajiet ġodda għall-iżvilupp 

ekonomiku tal-Artiku permezz tal-isfruttament potenzjali tar-riżorsi tal-enerġija bħaż-żejt 

u l-gass, li parzjalment għadhom ma ġewx skoperti u għall-ħolqien ta' rotot ġodda ta' 

tbaħħir u l-intensifikazzjoni ta' attivitajiet turistiċi, li fuq terminu twil jagħtu spinta lill-

kummerċ maż-żona u l-investiment fiha; f'dan ir-rigward, jenfasizza l-importanza tal-

politika kummerċjali tal-UE bħala għodda biex tippromwovi l-iżvilupp sostenibbli u l-

objettivi ambjentali; 

4. Jitlob li tiġi intensifikata l-ħidma kollaborattiva fil-qasam tas-sostenibbiltà u l-adattament 

għat-tibdil fil-klima fl-Artiku; 

5. Jirrakkomanda t-tisħiħ tas-sikurezza ambjentali u l-kooperazzjoni ekonomika sostenibbli 

fost l-istati, ir-reġjuni u l-komunitajiet lokali tal-Artiku sabiex jiżdiedu l-impjiegi, il-

prosperità u l-kwalità tal-ħajja filwaqt li jiġu applikati l-ogħla standards ambjentali; 

6. Ifakkar li l-istati membri kollha tal-Kunsill tal-Artiku jidentifikaw il-protezzjoni tal-

ambjent bħala l-għan ta' prijorità tagħhom għar-reġjun; huwa konxju li l-interessi 

kummerċjali u ekonomiċi tal-UE m'għandhomx jipperikolaw il-miżuri ta' protezzjoni 

ambjentali fir-reġjun; 

7. Ifakkar fir-riżoluzzjoni tiegħu tal-20 ta' Jannar 2011 dwar politika sostenibbli tal-UE għat-

Tramuntana fejn jiġu enfasizzati l-impatt globali tat-tibdiliet fir-reġjun Artiku u r-rwol 

importanti li l-UE u poteri industrijali oħra se jkollhom jaqdu flimkien man-nazzjonijiet 

ċirkumpolari biex inaqqsu t-tniġġis fir-reġjun Artiku kkawżat minn żieda fl-attivitajiet li 

jsiru hemmhekk; jindika li t-tibdiliet fil-klima fl-Artiku se jkollhom impatt kbir fuq ir-

reġjuni kostali globalment, inklużi r-reġjuni kostali fl-UE, u fuq is-setturi fl-Ewropa li 

huma dipendenti mill-klima  bħalma huma l-agrikoltura u s-sajd, l-enerġija, it-trobbija ta' 

merħliet ta' renni, il-kaċċa, it-turiżmu u t-trasport; 

8. Iqis li kwalunkwe attività ekonomika attwali jew ġdida għandha titwettaq b'mod 

sostenibbli sabiex ma jiġux affettwati ħażin l-ekosistema fraġli u l-wirt naturali tal-Artiku, 

partikolarment fir-rigward tal-perikli li jirriżultaw mill-potenzjal għal sfruttament akbar ta' 

fjuwils fossili, u b'rispett sħiħ tal-popli indiġeni u l-komunitajiet lokali tal-Artiku; 

9. Iqis lill-UE bħala sieħba strateġika ċentrali fl-appoġġ għall-iżvilupp ekonomiku 

sostenibbli fl-Artiku; iqis li huwa essenzjali li l-politika tal-UE fir-Reġjun tal-Artiku 

tirrifletti l-Għanijiet ta' Żvilupp Sostenibbli, li l-UE ħadet l-impenn li tilħaq sal-2030; 

10. Jissottolinja l-ħtieġa li l-komunitajiet lokali tal-Artiku jiġu involuti fl-iżvilupp u l-

implimentazzjoni tal-politika Ewropea dwar l-Artiku, fl-attivitajiet ekonomiċi sostenibbli 

u fil-proċessi tat-teħid tad-deċiżjonijiet sabiex jinstab il-bilanċ ġust bejn il-preservazzjoni 

taż-żona tal-Artiku u l-issodisfar tal-ħtiġijiet tal-iżvilupp ekonomiku u jiġi evitat tibdil 

radikali fl-istandards tal-għajxien tal-komunitajiet lokali; 

11. Jieħu nota tal-konsultazzjonijiet mill-Kummissjoni u s-Servizz Ewropew għall-Azzjoni 

Esterna, li jissuġġerixxu li l-Artiku Ewropew qed ibati minn nuqqas ta' investiment; 

12. Jilqa' d-dikjarazzjoni ta' Settembru 2016 mill-Gvern Russu ta' moratorju ta' għaxar snin 

għal-liċenzji taż-żejt u tal-gass lil hinn mill-kosta għat-tħaffir fuq il-blata kontinentali 

Artika tal-pajjiż; 

13. Ifakkar fil-ħtieġa ta' żvilupp ekonomiku sostenibbli, li jirrikjedi investimenti fl-ambjent u 

l-adattament għat-tibdil fil-klima, l-enerġija rinnovabbli, ir-rotot tat-trasport u l-

infrastrutturi rilevanti, il-kooperazzjoni meteoroloġika u t-turiżmu sostenibbli; għal dak l-

għan, jistieden lill-Kummissjoni tesplora strumenti ta' kooperazzjoni finanzjarja 

internazzjonali usa' u timmonitorja l-effetti ta' attivitajiet ekonomiċi ġodda fuq l-ambjent; 

14. Jilqa' d-deċiżjoni importanti tal-Kumitat tal-Protezzjoni tal-Ambjent tal-Baħar (MEPC) 

tal-Organizzazzjoni Marittima Internazzjonali (OMI) fis-70 sessjoni tiegħu, li saret 

f'Londra fl-24-28 ta' Ottubru 2016 dwar l-ambjent u s-saħħa tal-bniedem, biex 

jikkonferma l-1 ta' Jannar 2020 bħala d-data ta' implimentazzjoni għal tnaqqis sinifikanti 

tal-kubrit li jkun preżenti fiż-żejt kombustibbli użat mill-bastimenti fit-trasport marittimu 

internazzjonali sa massimu ta' 0,50 % m/m (massa/massa); jistieden lill-gvernijiet fir-

reġjun Artiku jagħmlu ħilithom kollha biex jiżguraw l-implimentazzjoni ta' din id-

deċiżjoni għal kull tip ta' trasport li juża l-passaġġi tal-Artiku, f'konformita mal-impenn 

ċar min-naħa tal-OMI biex tiżgura li t-tbaħħir jissodisfa l-obbligi ambjentali tiegħu; 

15. Jistieden lill-Kummissjoni, lill-Istati Membri tal-UE u lill-Membri l-oħra tal-Kunsill tal-

Artiku jistinkaw favur ftehim internazzjonali li jipprojbixxi l-użu tal-passaġġi tal-Artiku 

minn bastimenti mħaddma bi fjuwils perikolużi u li jipprojbixxi l-użu tal-passaġġi tal-

Artiku għall-kummerċ internazzjonali ta' merkanzija perikoluża; 

16. Jieħu nota tal-impenji tal-Kanada fil-kapitolu tal-kummerċ u l-ambjent tal-Ftehim 

Ekonomiku u Kummerċjali Komprensiv (CETA), b'mod partikolari fir-rigward tas-sajd 

sostenibbli u l-kummerċ ta' prodotti tal-forestrija; jenfasizza l-kapitoli tas-CETA dwar is-

servizzi tat-trasport marittimu internazzjonali u dwar l-akkwist pubbliku li se jsaħħu l-

parteċipazzjoni tal-intrapriżi Ewropej fis-swieq tal-akkwist pubbliku tal-Kanada, b'mod 

partikolari fuq il-bini ta' bastimenti li jkissru s-silġ; jissottolinja li l-Kanada u l-UE 

affermaw mill-ġdid l-impenn tagħhom biex isaħħu l-kooperazzjoni tagħhom fl-Artiku fid-

Dikjarazzjoni Konġunta tas-XVI-il Summit bejn il-Kanada u l-UE tat-30 ta' Ottubru 2016; 

17. Jenfasizza li l-flotot tas-sajd tal-UE m'għandhomx jheddu l-bijodiversità fir-reġjun; jilqa' 

l-identifikazzjoni taż-Żoni Ekoloġikament u Bijoloġikament Sinifikanti fir-reġjun tal-

Artiku skont il-Konvenzjoni dwar id-Diversità Bijoloġika (CBD) bħala proċess importanti 

fl-iżgurar tal-konservazzjoni effettiva tal-bijodiversità tal-Artiku u jenfasizza l-importanza 

li jiġi implimentat approċċ ta' Ġestjoni Bbażata fuq l-Ekosistemi (EBM) fl-ambjenti 

kostali, tal-baħar u terrestri tal-Artiku, kif ġie enfasizzat mill-grupp ta' esperti tal-EBM tal-

Kunsill tal-Artiku; jistieden lill-istati jissodisfaw l-obbligi tagħhom skont il-Konvenzjoni 

dwar id-Diversità Bijoloġika u l-Konvenzjoni tan-Nazzjonijiet Uniti dwar id-Dritt 

Marittimu permezz tal-ħolqien ta' netwerk ta' żoni tal-baħar protetti u riservi tal-baħar fl-

Oċean Artiku; 

18. Ifakkar li wara r-rikors ippreżentat mill-Kanada u n-Norveġja quddiem id-WTO rigward 

il-projbizzjoni tal-UE fuq il-prodotti mill-foki, il-miżura ġiet imsaħħa sabiex tiġi allinjata 

mad-deċiżjoni tal-Korp tal-Appell tad-WTO tal-2014, u li l-leġittimità tagħha ma tistax 

tiġi kkontestata iżjed; jenfasizza li projbizzjonijiet kummerċjali simili huma fis-seħħ, 

b'mod partikolari fl-Istati Uniti u r-Russja, u li dawn il-miżuri se jikkontribwixxu għall-

preservazzjoni tal-organiżmi selvaġġi fl-Artiku peress li l-foki huma parti integrali mill-

ekosistema lokali tagħhom; 

19. Jistieden lill-Kummissjoni tinkludi dispożizzjonijiet sostantivi dwar il-kummerċ u l-

ambjent fis-Sħubija Trans-Atlantika ta' Kummerċ u ta' Investiment (TTIP), ladarba n-

negozjati jerġgħu jibdew, li jistgħu jgħinu biex tiġi ppreservata l-Alaska kif ukoll l-

ambjent naturali tal-Artiku Ewropew, inklużi dispożizzjonijiet dwar is-sajd u l-forestrija; 

iqis li l-inklużjoni ta' tali dispożizzjonijiet għandha ssir parti integrali ta' kwalunkwe 

ftehim ta' kummerċ ħieles (FTA) li l-UE tikkonkludi fil-futur ma' sħab mill-Artiku mhux 

tal-UE; 

20. Ifakkar li skont il-Ftehim taż-Żona Ekonomika Ewropea (ŻEE), l-Iżlanda u n-Norveġja 

impenjaw ruħhom għall-preservazzjoni tal-kwalità tal-ambjent u l-użu sostenibbli tar-

riżorsi naturali, f'konformità mal-leġiżlazzjoni rilevanti tal-UE; 

21. Jenfasizza l-interess dejjem jikber taċ-Ċina fir-reġjun tal-Artiku, b'mod speċjali fl-aċċess 

għal rotot tat-tbaħħir u r-riżorsi tal-enerġija tiegħu; jieħu nota tal-konklużjoni ta' ftehim ta' 

kummerċ ħieles bejn l-Iżlanda u ċ-Ċina, u jistieden lill-Kummissjoni tissorvelja mill-qrib 

l-effetti li dan jista' jkollu fuq l-iżvilupp ekonomiku sostenibbli mhux biss fuq in-naħa 

Iżlandiża tal-Artiku iżda wkoll fuq l-ekonomija u s-suq intern tal-UE; 

22. Ifakkar li ma ġie konkluż ebda ftehim ta' kummerċ ħieles bejn l-UE u r-Russja, u li 

għalhekk l-UE ma għandha l-ebda strument bilaterali effettiv li permezz tiegħu tista' 

tinfluwenza l-kummerċ u l-investiment fl-Artiku Russu. jenfasizza, madankollu, li anke fi 

ħdan il-qafas ta-Ftehim ta' Sħubija u Kooperazzjoni bejn l-UE u r-Russja, id-djalogu dwar 

l-Artiku għadu miftuħ fl-oqsma tal-ġestjoni ambjentali u tal-kooperazzjoni xjentifika; 

23. Itenni t-talba lill-Kummissjoni biex tistabbilixxi ċ-Ċentru tal-UE għall-Informazzjoni 

dwar l-Artiku u biex tipprovdilu fondi suffiċjenti, sabiex jiġi żgurat aċċess effiċjenti għall-

informazzjoni u l-għarfien dwar l-Artiku; jirrimarka li dan it-tip ta' Ċentru tal-UE għall-

Informazzjoni dwar l-Artiku jista' jkun marbut ma' ċentri dwar l-Artiku eżistenti jew ma' 

istituzzjonijiet oħra tal-Artiku bil-ħsieb li jitnaqqsu l-ispejjeż; 

24. Ifakkar li, skont il-Ftehim ta' Sħubija dwar is-Sajd bejn l-UE u Greenland 2007, l-UE 

tagħti appoġġ finanzjarju lil Greenland biex jiżgura sajd responsabbli u l-isfruttament 

sostenibbli tar-riżorsi tas-sajd fiż-żona ekonomika esklużiva ta' Greenland; 

25. Jenfasizza li l-kumpaniji li joperaw fl-Artiku għandhom jikkonformaw ma' standards ta' 

responsabbiltà soċjali korporattiva vinkolanti li jistgħu jiġu żviluppati f'kooperazzjoni 

mal-Kunsill Ekonomiku tal-Artiku u li għandhom ikunu bbażati, fost affarijiet oħra, fuq il-

Protokoll tal-Investiment tal-Artiku u l-Patt Globali tan-NU; 

26. Ifakkar li t-tbaħħir fl-Artiku hu soġġett għal rekwiżiti speċifiċi stabbiliti mill-OMI, u jilqa' 

d-dħul fis-seħħ tal-Kodiċi Polari mistenni fl-1 ta' Jannar 2017. 

